
Immap naqqani aatsitassarsiortoqannginnissaa siunertaralugu Naalakkersuisut 

inatsisilioqqullugit Inatsisartut aalajangiiffigisassaattut siunnersuut 

Pipaluk Lyngemit, Inuit Ataqatigiit, saqqummiunneqartoq 

 

pillugu 

 

Inuussutissarsiornermut Ataatsitassanullu Ataatsimiititaliap siunnersuutip 

aappassaaneerneqarneranut 

 

ISUMALIUTISSIISSUTAA 

 

 

Ataatsimiititaliap suliarinninnermini ilaasortarai: 

 

Inatsisartunut ilaasortaq Mimi Karlsen, Inuit Ataqatigiit, siulittaasoq 

Inatsisartunut ilaasortaq Juno Berthelsen, Naleraq, siulittaasup tullia 

Inatsisartunut ilaasortaq Napaartoq Isak Petrussen, Demokraatit 

Inatsisartunut ilaasortaq Vivian Motzfeldt, Demokraatit 

Inatsisartunut ilaasortaq Aqqalu C. Jerimiassen, Atassut 

   

 

UPA2026-mi 6. maj 2026-mi siullermeerinninnerup kingorna siunnersuut ataatsimiititaliap 

misissorpaa. 

 

Siunnersuutip imarisaa siunertaalu 

Immap naqqani aatsitassarsiortoqaqqusaannginnissaata atuutilersinneqarnissaanut siunnersuut 

tunngavoq. Aatsitassarsiorneq nunap avatangiisiinut, piniagassartaanut innuttaanullu 

akornusiinngippat nunatsinni aatsitassarsiortoqarnissaa kissaatigineqartoq siunnersuuteqartup 

tunngavilersuummi allappaa. 

 

Siunnersuutip Inatsisartunit siullermeerneqarnera 

Siunnersuutip Inatsisartunit siullermeerneqarnerani Demokraatit allannguutissatut siunnersuut 

imaattoq saqqummiuppaat: 

 

”Inerteqquteqannginnermi immap naqqani aatsitassarsiortoqarsinnaaneranut sukumiisumik 

suliamullu attuumassuteqanngitsunit avatangiisinut, inuussutissarsiornermut aammalu 

inuiaqatigiit aningaasarsiornerannut kingunerisinnaasaanik misissuinissamik Naalakkersuisut 

peqquneqarnissaannik Inatsisartut aalajangiiffigisassaattut siunnersuut.” 

 

Peqatigisaanik allannguutissatut siunnersuut imaattoq Atassummit saqqummiunneqarpoq: 



 

12.10.26 UKA2026/141 

 

2 

____________ 

UKA2026/141 

J.nr.: 01.36.03.03.00028 

J.nr.: 01.25.01/26UKA-LABU-00141 

 

 

"Nunani immap naqqani aatsitassarsiornermik misilittagaqarfiusunut ilisimatuussutsikkut 

naqissusigaasunik toqqammavilinnik aallaaveqartumik Naalakkersuisut 

aalajangersaasinnaalissasut, aalajangersaannginnermi nunat 

paasisassarsiorfigineqareersimassallutik sutigut iluaquteqarneranik qanorlu 

atorluarneqarsinnaaneranik siunertaqartumik." 

 

Inatsisartut ataatsimiittarfianni siullermeerinninnermi siunnersuut oqallisigilluarneqarpoq 

imartallu immap naqqani aatsitassasiornermut illersorneqarnissaa tamanit isumaqataaffiulluni. 

Arlalinnilli aamma tikkuarneqarpoq immap naqqani aatsitassarsiornerup imartamut immamilu 

avatangiisinut, tassungalu ilanngullugu imaani pisuussutinut uumassusilinnut, sunniutai pillugit 

ilisimasanik amigaateqartoqartoq. 

 

Tamanna tunngavigalugu siunnersuut Inuussutissarsiornermut Aatsitassanullu 

Ataatsimiititaliamit suliarineqartussanngorlugu innersuunneqarpoq. 

 

Saaffiginnissutit 

Immap naqqani aatsitassarsiorneq pillugu Verdensnaturfondenimit (WWF) ulloq 5. maj 2026-

mi saaffiginnissummik Eqqissisimatitsinermut Avatangiisinullu Ataatsimiititaliaq 

tigusaqarpoq. 

 

WWF saaffiginnissummini ima kaammattuuteqarpoq: 

 

• Kalaallit Nunaata imartaani immap naqqani aatsitassarsiorsinnaanerup 

unitsikkallarneqarnissaa, 

• Immap naqqani aatsitassarsiorsinnaaneq pillugu aalajangiisoqartinnagu 

ilisimatusarnikkut tutsuiginarluinnartunik uppernarsaasersuisoqarnissaa 

utaqqimaarneqassasoq, 

• Aalisarnermik, pinngortitamik inuuniutinillu illersuinerup salliutinneqarnissaa. 

 

Saaffiginnissut isumaliutissiissummut ilanngussaq 1-itut ilanngunneqarpoq. 

 

Sassartitsinerit 

Immap naqqani aatsitassarsiorneq pillugu ulloq 24. april 2026-mi ataatsimeeqatigiinnissamut 

Aalisarnermut, Piniarnermut Nunalerinermullu Ataatsimiititaliap aamma 

Eqqissisimatitsinermut Avatangiisinullu Ataatsimiititaliap Oceans North Kalaallit Nunaat 

(ONKN) qaaqquaat. 

 

Ataatsimut isigalugu ONKN-ip kaammattuutigaa Kalaallit Nunaata imartaani immap naqqani 

aatsitassarsiorsinnaaneq inerteqqutigineqassasoq. Tassunga atatillugu ilaatigut makku aamma 

tikkuarneqarput:  

• Aalisarnerup immamilu avatangiisit salliutinneqassasut. 

• Aarlerinartoqartoq, aammalu ilisimasat annikippallaartut – iluanaarutissallu 

annikippallaartut. 

• Imartap inuiaqatigiinnut tunngaviunera. 

• Mianersortumik tunngaveqarnissaq malinneqartariaqartoq. 

 

Saqqummiussissut isumaliutissiissummut ilanngussaq 2-tut ilanngunneqarpoq. 

 

Siunnersuutip aningaasaqarnikkut kingunerisassai 

Aalajangiiffigisassatut siunnersuutit piviusunngortinneqarneranni aningaasaqarnikkut allaffis-

sornikkullu kingunerisassat siunnersuutip tunngavilersuutitaani nassuiaatigineqartassasut 

Inatsisartut suleriaasianni § 33, imm. 1-imi allassimavoq.  

 

Tamanna naapertorlugu siunnersuut piviusunngortinneqarpat aningaasaqarnikkut 

kingunerisassat nalunaarneqarsimasut ataatsimiititaliamit maluginiarneqarpoq. Taamaalillunilu 

aalajangiiffigisassatut siunnersuummi allassimavoq pisortanut aningaasaqarnikkut 

allaffissornikkullu kingunerisassat A/C-fuldmægtigip ataatsip ukiumi ataatsimi 500.000 kr.-

inik naleqartumik sulineranut naapertuutissasut naatsorsuutigineqartoq. 

 

Ataatsimiititaliap siunnersuummik suliarinninnera 

Avatangiisinut sunniisarnernut tunngatillugu ilisimasat massakkut pigineqartut tunngavigalugit 

piginnaatitsissummik pigisaqartup immap naqqani piiaanermik ingerlatassanut 

akuersissummik pissarsiniarnerani akueritinnissaa ajornakusoortussaasoq Naalakkersuisut 

akissuteqaamminni tikkuaraat ataatsimiititaliamit aallarniutigalugu oqaatigineqassaaq. 

 

Kiisalu paasissutissiissutigineqartut malillugit Kalaallit Nunaata imartaani itisuumi 

aatsitassarsiortoqarsimananilu aatsitassarsiornissamik pilersaaruteqartoqanngitsoq 

ataatsimiititaliamit maluginiarneqarpoq. 

 

Immami avatangiisit innuttaasullu inooriaasitoqaasa, immap naqqani aatsitassarsiornermit 

innarlerneqaratillu allatut ajoquserneqaqqusaanngitsut, illersorneqarnissaat ataatsimiititaliamit 

isumaqatigiiffiummat ataatsimiititaliamit erseqqissaatigineqassaaq. 

 

Ataatsimiititaliamittaarli aamma oqaatigineqassaaq immap naqqani aatsitassarsiornerup imaani 

avatangiisinut il.il. kingunerisinnaasai ilisimatusarnikkut ilisimasat maannangaaq 

annikitsuararsuummata. 

Ataatsimiititaliap inassuteqaatai  

Ataatsimiititaliami amerlanerussuteqartut Demokraatineersut, Inuit Ataqatigiinneersut aamma 

Atassummeersut allannguutissatut siunnersuut imaattoq saqqummiunneqarlunilu 

akuerisassanngortinneqarpoq:  

 

• Immap naqqani aatsitassarsiornermut misissueqqaarnissamut piiaanissamullu 

akuersissutinik tunniussisarnermut piffissami aalajangersimasumi killilimmik 

unitsitsigallarnissaq siunertaralugu Naalakkersuisut inatsisilioqqullugit Inatsisartut 

aalajangiiffigisassaattut siunnersuut. Unitsitsigallarnissamut piffissarititaasoq ulloq 31. 

december 2029-mi ingerlaannartumik atorunnaassaaq. Taamaattorli unitsitsigallarneq 

ukiut marlukkaarlugit  Naalakkersuisunit sivitsorneqartarsinnaassaaq. Taamatut 

sivitsuinissamik aalajangiisoqartinnagu Inatsisartuni ataatsimiititaliaq 

attuumassuteqartoq aalajangiineq pillugu ilisimatinneqartassaaq. 

 

Tassunga atatillugu amerlanerussutillit pineqartut peqatigisaanik ima oqaaseqaateqarput:    

 

Kalaallit Nunaanni aatsitassarsiornermut periusissiap 2025-2029 maannakkut atuuttup 

atuukkunnaareernerata kingorna immap naqqani aatsitassanik piiaasarneq aatsitassarsiornermut 

periusissap tullianut ilanngullugu suliarineqassasoq Naalakkersuisunut 

kaammattuutigineqarpoq.  

Taama oqaaseqarluni isumaliutissiissummilu allassimasutut paasinnilluni ataatsimiititaliap 

siunnersuut aappassaaniigassanngortippaa. 

Siulittaasup tullia 

 

 

 

Napaartoq Isak Petrussen 

